
  శ్రీ రా మా య ణ ము





మఱియుఁ బ్రహస్తుని - మాటలచేత

పెరుగ కోపంబు వి - భీషణుఁ డపుడు

దొర లెల్ల వినఁగ చే - తులు చాచి పలికె.


-: విభీషణుఁడు ప్రహస్తునితోఁ జెప్పిన మాటలు :- 


తగునె ప్రహస్త ! ప్ర - ధానినై యుండి

మొగమోడి యిచ్చకం - బులు పల్క నీకు ? 1180 

తెప్ప లేక పయోధిఁ - దేలి దాటంగ 

నొప్పునే ? రాఘవు - నొకఁడు మార్కోనునె ? 

మనవంటి నీచుల - మా ? రఘువీరుఁ

జెనకువారము బుద్ది - చెడెనేమొ నీకు ? 

ఆమహారథుని ది - వ్యాస్త్ర సన్నాహ 

మేమి యెఱుంగ లే - కిటులఁ బ్రేలెదవు ! 

దేవాంతకేంద్రజి - త్త్రిశిరోతికాయు 

లీవు దక్కినవారు - నీరావణుండు

సుడిసినంతటిలోనె - చూర్ణంబుఁ గాక 

వెడలి వత్తురె రాము - విశిఖాగ్నిఁ దగిలి ! 1190

క్షితి మేలుఁగీడును - జింతింపలేని

హితశత్రులను మిమ్ము - నీరావణుండు

నమ్మి ప్రాణంబు ల - న్యాయంబుగాఁగ

వమ్ముగా వినుచున్న - వాఁడు మీబుద్ధిఁ

జూచి కాలాహిద - ష్టుని మంత్రవాది 

కాచినగతి మహా - గ్రహము సోఁకినను

విడిపించు మాంత్రికు - విధమున రాజు

చెడుబుద్ధి చే నడ - చిన మిమ్మువంటి

